
Numri i lëndës: 2022:108763 

Datë: 13.02.2024 

Numri i dokumentit:     05321982 

 

PKR.nr.545/15  

                                                NË EMËR TË POPULLIT  

GJYKATA THEMELORE NË PRISHTINË - DEPARTAMENTI PËR KRIMET E RËNDA, 

me kryetaren e trupit gjykues – gjyqtaren gjykuese Fatime Dërmaku dhe anëtarët e trupit gjykues, 

gjyqtarët Naser Foniqi dhe Ertan Sejfulla, me zyrtaren ligjore Tringë Zogaj, duke vendosur në 

çështjen penale kundër të pandehurit Xh.Sh për veprën penale Dhunimi nga neni 230 par.3 pika 

3.3 lidhur me par.1 të KPRK-së dhe të pandehurit K.Sh për veprën penale Lëndimi i rëndë trupor 

nga neni 189 par.1 pika 1.3 të KPRK-së, të akuzuar sipas aktakuzës së Prokurorisë Themelore 

në Prishtinë – Departamenti për Krime të Rënda, PP/I.nr.920/2014, të datës 29.09.2015, në bazë 

të nenit 362 par.1, nën par.1.1 të KPPRK-së, në seancën e datës 01.02.2024, mori dhe publikisht 

shpalli ndërsa, më datë 12.02.2024, përpiloj me shkrim, këtë:  

 

A K T GJ Y K I M 

Ndaj të akuzuarve: 

Xh.Sh, i lindur me datë ..., në ..., i gjendjes së mirë ekonomike, shqiptar, shtetas i Republikës së 

Kosovës, me nr. personal ...  

 

K.Sh, i lindur me datë ..., në ..., i pa punë, i gjendjes së dobët ekonomike, shqiptar, shtetas i 

Republikës së Kosovës, 

 

Konform nenit 362 par.1 nënpar.1.1 të KPPRK-së,    

REFUZOHET AKUZA 

 S e p s e:  

I pandehuri Xh.Sh ka kryer akt seksual pa pëlqimin e të dëmtuarës, duke shfrytëzuar gjendjen e 

saj në atë mënyrë që gjatë muajve të verës së vitit 2014, e ka pranuar në punë në lokalin e tij ..., 

në Prishtinë, në cilësinë e shankistes të dëmtuarën A.A, mirëpo për një kohë e ka kërcënuar se 

nëse nuk kryen akt seksual me të do të ia dëmtoj familjen, ku e dëmtuara vazhdimisht ka refuzuar, 

mirëpo më datë 06.09.2014, i pandehuri e merr të dëmtuarën A. nga lokali kinse për ta dërguar 

në shtëpi dhe prej aty e dërgon në një vend malor të panjohur ku e ka detyruar që të kryej akt 

seksual pa pëlqimin e saj dhe se duke e kthyer në shtëpi e ka kërcënuar që askujt të mos i tregonte. 

Me këtë kishte për të kryer veprën penale Dhunimi nga neni 230 par.3, nën par.3.3 lidhur me 

par. 1 të KPRK-së.  

 

I pandehuri K.Sh i ka shkaktuar lëndime të rënda trupore personit tjetër, në atë mënyrë që me 

datë 07.09.2014, derisa e dëmtuara A.A gjendej të konviktet bashkë me të pandehurin Xh, babain 

e të pandehurit K., në gjendje jo të mirë, i njëjti shkon dhe me veturën e tij e dërgon te shtëpia e 

saj dhe gjatë tërë kohës e godet me grushte në pjesë të ndryshme të trupit, me ç ‘rast të njëjtës i 

janë shkaktuar lëndime të rënda trupore, për çka e dëmtuara është trajtuar në QKUK. 

Me këtë kishte për të kryer veprën penale Lëndimi i rëndë trupor nga neni 189 par.1 pika 1.3 të 

KPRK-së. 

Për shkak se Prokurori i Shtetit, ndaj të pandehurve Xh.Sh dhe K.Sh ka hequr dorë nga ndjekja 

penale.   

- Shpenzimet e procedurës penale bien në barrë të mjeteve buxhetore të gjykatës. 

                                                          A r s y e t i m  

 

Prokuroria Themelore në Prishtinë – Departamenti për Krime të Rënda, ka ngritur aktakuzën 

PP/I.nr.920/2014, të datës 29.09.2015,  kundër të pandehurit Xh.Sh për veprën penale Dhunimi 

nga neni 230 par.3 pika 3.3 lidhur me par.1 të KPRK-së dhe të pandehurit K.Sh për veprën penale 

Lëndimi i rëndë trupor nga neni 189 par.1 pika 1.3 të KPRK-së. 

 

Gjykata më datë 01.02.2024, lidhur me këtë çështje penale ka mbajtur seancën e shqyrtimit 

gjyqësor, në prani të prokurorit të shtetit Arben Hoti, të akuzuarit Xh.Sh me mbrojtësin sipas 

autorizimit av. M.N, të akuzuarit K.Sh me mbrojtësin sipas detyrës zyrtare Av. A.G.  

Prokurori i shtetit, në fjalën përfundimtare më datë 01.02.2024, ka deklaruar se, vepra penale e 

Dhunimit nga neni 230 i ish KPRK-së që i vihet në barrë të pandehurit Xh. hyn në kapitullin e 

veprave penale kundër integritetit seksual dhe veprimet e saj qëndrojnë në detyrimin e personit 

tjetër-viktimës që pa pëlqimin e vet të kryejë akt seksual ndërsa trajtë kualifikuese si në rastin 

konkret është shfrytëzimi i situatës kur viktima është e pambrojtur, ndërsa vepra penale e 

Lëndimit të rëndë trupor që i vihet në barrë të pandehurit K. bën pjesë në kapitullin e veprave 

penale kundër jetës dhe trupit dhe ajo qëndron në përdorimin e forcës pa pëlqim të personit tjetër 

duke i shkaktuar lëndime trupore me kualifikim apo pasojë qoftë të përhershme apo të 

përkohshme, varësisht nga përcaktimi me ekspertizë. Tutje ka shtuar se në cilësi të dëshmitares 

është dëgjuar e dëmtuara, e cila ka mohuar në tërësi deklarimet e mëhershme si ato në polici dhe 

ato në prokurori duke potencuar se nuk qëndrojnë deklarimet e saj, as që është dhunuar nga Xh. 

e as që është lënduar nga K. dhe duke shtuar se ato deklarata i kishte dhënë në gjendje të dehur 

apo nën ndikim të alkoolit. Po ashtu, edhe në seancën e shqyrtimit të sotëm janë dëgjuar 

dëshmitarët V.Sh, I.S dhe F.Sh, por që nga dëshmitë e tyre nuk u deklarua apo u potencua diçka 

konkrete sa i përket veprave për të cilat akuzohen të pandehurit, përveç çështjeve rrethanore dhe 

madje kundërthënëse mes vete në pjesë të ndryshme të këtyre deklarimeve.  

 

Tutje ka theksuar se standardi i të provuarit për shpalljen e të pandehurit fajtor, është vërtetimi i 

fakteve përtej dyshimit mirë të bazuar dhe se barra e të provuarit bie në organin e akuzës, 

përkatësisht Prokurorinë kompetente, e cila duhet që të vërtetojë secilën pjesë të provave në të 

cilat një vëzhgues objektiv do të bindej përtej çdo dyshimi se i pandehuri është kryes i veprës, 

ndërsa në anën tjetër praktikat e Gjykatës Evropiane për të Drejtat e Njeriut në kuptim edhe të 

nenit 53 të Kushtetutës së Republikës së Kosovës gjejnë zbatim të drejtpërdrejtë në interpretimin 

e të drejtave të njeriut dhe se këto praktika kanë përcaktuar standarde se cilido person i akuzuar 

për një vepër penale duhet që të provohet padyshim se i njëjti është kryes i veprës dhe se kjo nuk 

mund të interpretohet në dëm të të pandehurit me fakte dhe pretendime që nuk janë sqaruar 

plotësisht, ndërsa rezultatet e provave duhet të jenë mjaft të qarta për të vërtetuar me një siguri 

të plotë se të akuzuarit e kanë kryer veprën penale dhe se janë fajtorë, ndërsa në këtë çështje 

penale me asnjë provë nuk është arritur të vërtetohen se të pandehurit i kanë kryer veprat penale 

për të cilat akuzohen sepse përveç deklaratës së të dëmtuarës për të cilën edhe ajo në shqyrtim 

gjyqësor ka hequr dorë nga deklarata e vet, po ashtu edhe nga Raporti mbi ekzaminimin 

gjinekologjik i kryer me urdhër të gjykatës me nr. MP14061, kur është bërë ekzaminimi 

gjinekologjik i të dëmtuarës e njëjta përveç se vetë është përgjigjur se nuk ka pasur marrëdhënie 

seksuale në anamnezën e saj edhe pas ekzaminimit gjenital në faqen 3, ku është konstatuar se: 

“nuk konstatohen shenja të freskëta të dëmtimeve”, kurse në anën tjetër për të dëmtuarën është 

kryer edhe një ekzaminim mbi dokumentacionin mjekësor apo akt-ekspertimi me nr. 581, i datës 

15.10.2014, në të cilin ekspertim janë ekzaminuar dokumentet mjekësorë të QKUK-së të datës 

08.09.2014 deri me datë 08.10.2014 dhe eksperti mjeko-ligjor ka konstatuar se këto diagnoza 

mjekësore në bazë të këtyre raporteve nuk paraqesin dëmtime trupore. Andaj, nga të gjitha këto 

rrethana të lartcekura e pas njoftimit dhe konsultimit paraprak edhe me zyrën e Kryeprokurorit 

të Prokurorisë Themelore në Prishtinë, në kuptim të nenit 51 të KPPRK-së, edhe është tërhequr 

nga aktakuza me nr. PP.I.920/2014, e datës 29.09.2015, sepse me asnjë provë nuk është arritur 

që të provohet apo vërtetohet përtej çdo dyshimi mirë të bazuar se të pandehurit i kanë kryer 

veprat penale për të cilat janë akuzuar.  

 

Sipas nenit 362 par.1, të Kodit të Procedurës Penale, Gjykata merr aktgjykim me të cilin akuza 

refuzohet kur: nën par.1.1, “prokurori i shtetit është tërhequr nga akuza nga hapja deri në 

përfundim të shqyrtimit gjyqësor”.  

Andaj, në mungesë të aktakuzës dhe në bazë të nenit 362 par.1, nën par.1.1 të KPPRK-së, u 

vendos si në dispozitiv të këtij Aktgjykimi.  

Vendimi për kompensimin e shpenzimeve të procedurës penale është marrë në bazë të nenit 453 

par.1 të KPPRK-së.  

Duke u bazuar në këto që u cekën më lart, Gjykata vendosi si në dispozitiv të këtij aktgjykimi. 

 

GJYKATATHEMELORE NË PRISHTINË 

Departamenti për Krime të Rënda 

PKR.nr.545/15, datë: 12.02.2024 

 

 

Zyrtare Ligjore:                                                                   Kryetarja e trupit gjykues – gjyqtarja, 

Tringë Zogaj                                                                                          Fatime Dermaku 

 

 

KËSHILLË JURIDIKE: Kundër këtij aktgjykimi është e lejuar ankesa në afat prej 30 

(tridhjetë) ditëve nga koha e pranimit të të njëjtit, Gjykatës së Apelit në Prishtinë, nëpërmjet 

kësaj Gjykate Themelore 

